Мунöны Одыбысь рекрутъяс
1874 вося тöв лои шоныдöн. Весиг куття лунö эз кöдздöдлы. Рытыв-лун тöвъяс вайöны и вайöны кымöръяс. Лун бöрся лун усьö лым. Турöбавлö. Одыб сиктса управалöн кильчö дорöдзыс тэчöма лым толаяс…
Сретениеöдз дас лун водзджык (январь 23 лунö) управаö чукöртчöны сиктса керкаяслöн кöзяеваяс сход вылö.

Сиктса старöста Матвей Жижев (1834 воö Кузьма Иванлöн семьяын – Исмаиллöн кык арöса пи – видзöд сентябрь 13 лунся «Звезда» газет) да писар Иван Микушев пызан сайын. Исмаил Матвей Жижев öвтыштö кияснас:

- Гашкö, заводитам сходсö? Öкмысдас овмöсысь квайтымын сайö керкаысь кöзяиныс локтісны. Лымваысь да Емельысь сöмын оз тыдавны.

- Нуöдам, нуöдам! Да и нинöм сэтысь воысьяссö виччысьнысö. Налöн котыръясысь рекрутъясö босьтнысö некодöс – 1854 воö чужöм пияныс налöн абуöсь – содтö Матвей Жижев.

- Кывзöй,  - киас бумага чукöр босьтöмöн шуö Микушев. – 1854 вося Висерса Богородскöй вичколöн книгаяс серти, Обыдын чужлöмаöсь: Öнöп Артип Габовлöн -  Ксенофонт, Педöр Миш Тималöн – Василей, Егор Петыр Михайловлöн -  Стефан (батьыс 1834 воö Öсип Тималöн котырын, 26 арöса). Мануил Артип Подоровлöн – Сергей (1834 воö Митрей Мануиллöн котырын, 11 арöса) салдаткалöн гöтыр Пиля Парась Габовлöн – Петыр, Педöр Микит Михайловлöн – Никöнöр, Öртем Матвей Габовлöн – Елизар, Егор Öнись Михайловлöн – Микита (1834 воö Öсип Тималöн котырын, 16 арöса). Öне Тит Михайловлöн  - Денис, Прокö Микита Подоровлöн – Сергей (1834 воö Митрей Мануиллöн котырын, 9 арöса). Габö Пиля Михайловлöн – Ерем.
Висер вичкоса настоятель Сократ Попов, саломщик Иван Тюрнин, пöнöмар Семö Попов метрикаас пасйöны, на пиысь коді кулöма. Öні кежлö абу ловъяöсь Öнöп Артиплöн, Педöр Михайловлöн, Маной Артиплöн, Пиля Парасьлöн, Öне Титлöн, Прокö Микитлöн пияныс. Одыбса керкаясöд ветлöдлігöн ставсö стöчмöдім. Сöмын Габö Пиля Михайловлöн Ерем пиыс эз сюр. Шуöны, Оч пармаланьö пö вöравны муніс кольöм вося пöкрöв бöрын нин. А сэтысь пö эз на и волы. А öні нин Ыджыд виддзö пырöм. Та дыраö гортад волытöг оз вöравны.
- Эм-ö нö тані Габö Пиляыс? – суитчö старöста Матвей Жижев.

- Гашкö, писö корсьö да. Овлö öд, рекрутö оз кöсйыны мунны – пышйöны.

- Дас öти том морт пиысь квайтыс кувсисны. Бöрйысьнысö, пудъясьнысö, кодöс рекрутö босьтны, нинöмла. Ставсö, коді ловъя, ковмас рекрутö сетны. Тадзи и гижам приговорас: «Ми Вöлöгда губернияса, Усть-Сысольскöй уездса Богородскöй вöлöстьö пырысь Нившера обществоса керкаясса кöзяинъяс, шуим сетны рекрутъясö 1874 вося январь 1-öд лунся воинскöй повинностьяс положение серти: Габов Елизар Матвеевöс, Михайлов Никöнöр Никитинöс, Михайлов Степан Петровöс, Михайлов Микита Онисимовöс, Михайлов Ерем Пилипповöс».
Кырымпасъясöн вынсьöдöм приговорсö лэччöдöны Висерса управаö. Сэтісянь вöлöстьса старшина Матвей Габов да вöлöстьса писарь Иван Савин ыстöны коймöд участокса призывнöй пунктö, Кулöмдінö. Сэтісянь, призыв помасьöм бöрын, списокъясыс воасны Усть-Сысольскса воинскöй присутствиеö.

Кор, кутшöм кад кежлö воöдчыны Кулöмдінöдз, а сэсся Усть-Сысольскö рекрутъяс тöдмаласны сход вылын жö. Сэки лыддясны «Вöлöгдаса губернскöй ведомостьясысь» та йылысь йöзöдöм объявление. Ставсö тайö воас Висерса сиктъясысь нуасны кызь куим том мортöс. Нуасны ставсö, кодъяс чужлісны 1854 воын да 1874 во кежлö колисны ловъяöн. Висер вöлöсть пасьта тайö воас чужöм 60 детина уловысь 37-ыс кувсисны.
«Вöлöгöдскöй губернскöй ведомостьяс» йöзöдісны призыв нуöдöм йылысь Усть-Сысольскöй уезднöй воинскöй присутствиелысь юöртöм. 1884 воö рекрутъясö мунны колö локны: первой участокын – Усть-Сысольскö ноябрь 15 лунö, мöдöд участокын – Визингаö ноябрь 1 лунö, коймöд участокын – Кулöмдінö ноябрь 8 лунö. Колö локны и налы, кодъяс эз веськавны призывнöй списокъясö, ставыслы, кодъяслы сетöма вöлі велöдчöм вöсна отсрочка, ставныслы, кодъясöс лои гижöма призывнöй списокъясö. Оз ков локны налы, кодъясöс вуджöдісны духовнöй санö, налы, кодъяс контракт серти служитöны тöргöвöй флотын, учебнöй заведениеса велöдчысьяслы. Призыв помасьöм бöрын ставыслы колö локны ноябрь 25 лун кежлö Усть-Сысольскса сборнöй пунктö. Призывникъясöс Кулöмдінöдз колльöдасны Висер вöлöстьса старшина да полицейскöй урадник.

Рекрутъясöс мöдöдöм бöрын сиктса властьяс лöсьöдöны выль во кежлö рекрутъясö нуöм вылö выль списокъяс. 1884 вося тöв Одыб кузя ветлöдлö сиктса писар Игушев…
Маной Артип Подоровлöн керкаыс (1834 воö Митрей Мануиллöн овмöсын) ревизскöй сказка серти 428 номер улын (лыдпасыс заводитчö Висерса погостсянь, Джиян, Ыджыдвидз, Выльыб, Зулöб, Сюзяиб, Лунь, Пасвомын, Типöсиктъяс бöрся). Аслыс Маной Артиплы 61 арöс. Пияныс Сава (33 арöса), Öлексей (21 арöса) – таво рекрутпу. Вöлöмаöсь нöшта Сергей да Микайлö, но кувсьöмаöсь 1858 да 1881 воясö. Артиплöн гöтырыс, Васа, 60 арöса. Тан жö олö Маной Певруньлöн 42 арöса Микита чуркаыс.
Водзö 71 арöса Микол Подоровлöн керкаыс. Гöтырыс, Педöсся, 21арöсöн томджык. Медыджыд пиыс, Родион – 40, гöтырыс, Алистора – 43 арöса. Гозъялöн пияныс Степан (17), Егор (14), нывъясыс: Пелагея (16), Ольга (11), Усьта (10), Лиза (6), Öдя (4), Васса (2 арöса). Öле Миколлöн мукöд пияныс: Трöш (24 арöса) öні коймöд во рекруталö, Микайлö (23), Митрей (21) – таво рекрутпу, Петыр (14 арöса). Вöлöмаöсь нöшта кык пи, Якö да Йигö, но 1858 воö кувсьöмаöсь. Öле Микол гозъялöн жö Лиза да Степанида нывъяс. Ставныс дас кöкъямыс морт. 

Водзö Семö Öне Ларуковлöн котыр (1834 воö Педöр Семö Ларуковлöн котыр). Ачыс 81 арöсöн 1863 воö кувсьöма. Тайö жö воас 58 арöсöн Иван пиыс кувсьöма. Иванлöн гöтырыс, Дарья, 59 арöса. Василей пиыслы 38 арöс, Малань гöтырыслы 33 арöс. Гозъялöн пияныс Епим (13), Кузьма (5), Иван (3), Педöр (1 арöса). Нывъясыс Степанида (11), Öгаш (10), Анна (7 арöса). Семö Öнелöн мöд пиыс, Микайлö, 26 арöсöн кувсьöма 1861 воö. Коймöд пиыс, Пиля, 48 арöса. Пилялöн мöд гöтырыс, Епистимия, 37 арöса. Гозъялöн 21 арöса Евгений. Таво рекрутпу Яков (14), Йигö (7), Усьта (13), Марпа (10), Öкулина (9 арöса). Ставныс Ларуковъяс 18 морт.
451-öд номер улын Педöр Иван Жижевлöн котырыс (1834 воö Кузьма Иванлöн котырын). Аслыс 56 арöс. Гöтырыслы, Елелы, 57 арöс. Медыджыд пиыс, Гриша, 1877 восянь рекруталö, но öні гортас. Мöд пиыс, Педöр, 26 арöса. Коймöд пиыс, Кузьма, 25 арöса. Нёль во сайын рекрутö жö босьтлісны. Öні гортас жö, Одыбын. Нёльöд пиыс, Кöсьта, 21 арöса, рукрутпу. Танöсь жö Педöрлöн гöтырыс, Татьö (27), Степанида 4 арöса нылыс, Гришалöн гöтырыс, Öпресь (20 арöса).

Водзö мунöны Михайловъяс. Гриша Петырлöн котырыс, ачыс 1858 воö 84 арöсöн кувсьöма. Иван пиыс 1879 воö 76 арöсöн кулöма жö. Кöзяйствуйтö Иванлöн 59 арöса Кузьма пиыс. Певрунь гöтырыскöд (59 арöса) быдтöны Иванöс. Öні сылы 21 арöс, рекрутпу. Удитöма гöтрасьны Модестина вылö. Егор Öньö Михайловлöн котырас 13 морт (1834 воö Öсип Тималöн овмöс). Аслыс 66 арöс, гöтырыслы, Матренлы, 58 арöс. Медыджыд пиыс, Микита, 29 арöса. Микиталöн гöтырыс, Наталь, 27 арöса. Быдтö 2 арöса Иванöс, 8 арöса Уляöс да вит арöса Плавдиöс, Егор Öнисьлöн жö мукöд пианыс: Кöсьта (24), Гриша (21), Öлексей (17 арöса). Кöсьталöн гöтырыс, Плавди, 21 арöса. Нöшта эм 27 арöса Василей, но öні сійö 1878 восянь рекруталö.

Со и лои кытшовтöма ставнас Одыбсö. Ветымын куим овмöсысь дасыс военнöй сословиеысь – олöны отставкаын солдатъяс, интер-офицеръяс, квартирмейстеръяс. Нелямын куим крестьянскöй овмöсысь рекрутö ыстöм вылö сюрисны сизим овмöсысь.

1884 вося март 31 лун. Одыб сиктса управлениеын мунö сиктса сход. Локтöмаöсь сизимдас керкаысь кöзяинъяс. Танöсь жö Висер вöлöстьса старшина Егор Габов, Одыбса старöста Артип Ларуков. Писар Игушев лыддьö гижалöм списоксö. Одыб пасьтала 212 ревизскöй душа. Шуисны сетны рекрутавны тавося арö Микайлö Йигö да Микит Митрей Подоровъясöс, Гриша Микайлö да Кузьма Иван Михайловъясöс, Пиля Евгений Ларуковöс.  Педöр Иван Жижевлысь Кöсьтасö шуисны кольны. Педöр Иванлöн пö öні на сарскöй армияынöсь служитöны кык пи – Гриша да Кузьма.

Лыддьысьысь ёрт! Тöдмалан кö ассьыд рöдвужті, гиж «Звезда» редакцияö либö районса музейö.

А.Панюков

 (Коми АССР-са ЦГА-лöн 34 фонд серти) 

Перевод с коми статьи А. Панюкова «Мунöны Одыбысь рекрутъяс»
Уходят  с Нившеры в  рекруты
   Зима 1874 года выдалась теплой. Выпало много снега. Везде сугробы.

   За 10 дней до сретенья в управу собрали людей на сход. Староста Матвей Жижев рассказал, что в этом году берут в рекруты парней 1854 года рождения, таких в Нившере 5  человек: Габов Елизар Матвеевич, Михайлов Никанор  Никитьевич, Михайлов Степан Петрович, Михайлов Никита  Анисимович, Михайлов Ерем Филиппович. Об этом пишут приговор, подписывают и отправляют в Богородскую управу. Затем эту бумагу отсылают в призывной участок в Усть-Кулом. Когда надо будет призывникам явиться в Усть-Кулом, а затем  в Усть-Сысольск, они узнают тоже на сходе. Там зачитают объявление из вологодских губернских ведомостей. В целом из Богоролской волости  возьмут в рекруты 23 человека. Призывников до Усть-Кулома провожают волостной старшина и урядник. 

   После отправки рекрутов сельские власти начинают готовить списки рекрутов на следующий год. Сельский писарь Игушев ходит по дворам. Затем на сельском сходе опять объявят список тех, кто должен будет идти на службу в царскую армию.

А. Панюков

